MINUTI

KAMRA TAD-DEPUTATI

KUMITAT PERMANENTI DWAR L-AMBJENT U L-IPPJANAR TAL-IŻVILUPP 

IT-TLETTAX-IL PARLAMENT

LAQGĦA NRU 18

It-Tnejn, 12 t’Awwissu 2019.

l-Kumitat Permanenti dwar l-Ambjent u l-Ippjanar tal-Iżvilupp iltaqa’ fil-Parlament, il-Belt Valletta, fis-2:32 p.m. 

L-Onor. Alex Muscat, Chairman tal-Kumitat, ippreseda.

PREŻENTI

L-Onor. Jason Azzopardi; l-Onor. Clint Camilleri (Segretarju Parlamentari għall-Biedja, Sajd u Drittijiet tal-Annimali); u l-Onor. Godfrey Farrugia (sostitut tal-Onor. Marlene Farrugia) kienu preżenti.
  
Kien hemm preżenti wkoll, u ħa sehem fid-diskussjoni, l-Onor. Josè Herrera, Ministru għall-Ambjent, Żvilupp Sostenibbli u Tibdil fil-Klima.
 
TALBA

L-Iskrivana tal-Kumitat qalet it-talba.  

MINUTI

Il-Minuti tal-Laqgħa Nru 17, li saret fis-17 ta’ Ġunju 2019, ġew konfermati. 

KORRISPONDENZA

· Email datata 3 t’Awwissu 2019 mibgħuta mill-Onor. Jason Azzopardi marbuta ma’ talba dwar informazzjoni aċċessibbli għall-pubbliku fuq il-website tal-Awtorità tal-Ippjanar (Dok. 60); u

· Email datata 12 t’Awwissu  2019 mibgħuta mis-Sinj. Janina Laurent minn Birdlife Malta marbuta mal-Fuel Stations Policy (Dok. 61).  

Għad-domanda tal-Onor. Jason Azzopardi dwar meta l-Kumtiat kien se jiddiskuti t-talba tiegħu, iċ-Chairman qal li skont id-direzzjoni li kien ta l-iSpeaker fir-ruling tiegħu, biex din it-talba setgħet tkun diskussa fil-Kumitat kellha l-ewwel issir mozzjoni fil-Plenarja minħabba li ma kenitx taqa’ fir-remit tal-Kumitat.

L-Onor. Azzopardi qal li artiklu 60 ta’ Kapitlu 552, li jitkellem dwar ir-remit tal-Kumitat, isemmi l-Att dwar il-Protezzjoni tal-Ambjent, u artiklu 3 tal-istess Att kien jgħid li “Għandu jkun id-dmir ta’ kulħadd u ta’ kull enti, kemm jekk  pubbliku kif ukoll jekk privat, li jħares l-ambjent u li jgħin fit-teħid ta’ miżuri preventivi u ta’ rimedju biex jitħares l-ambjent u biex ir-riżorsi naturali jkunu ġestiti b’mod sostenibbli”.

Is-Segretarju Parlamentari, l-Onor. Clint Camilleri, issuġġerixxa li l-Membri tal-Kumitat li xtaqu li jtellgħu dawn l-items fuq l-aġenda sabiex jitkellmu mal-iSpeaker ħalli jaraw jekk kenux imorru kontra r-ruling tiegħu.
 
L-Onor. Jason Azzopardi, issekondat mill-Onor. Godfrey Farrugia, talab li l-Ispeaker jagħti ruling dwar jekk il-kliem li hemm f’artiklu 60 ta’ Kap. 552, u ċioè “kull ħaġa oħra riferuta lilu skont l-Att għall-Protezzjoni tal-Ambjent” ifissirx li Membru tal-Kumitat għandu dritt jitlob li tiġi diskussa fi ħdan l-istess Kumitat materja marbuta ma’ artiklu 3 tal-Att dwar il-Protezzjoni tal-Ambjent, bħal pereżempju, l-allegazzjoni li tneħħiet l-aċċessibilità ta’ ċerti dettalji ta’ applikazzjonijiet pendenti minn fuq il-website tal-Awtorità tal-Ippjanar kif ukoll ir-rural policy tal-istess Awtorità. 

PARTIAL LOCAL PLAN REVIEW OF THE NORTH WEST MALTA LOCAL PLAN 2006 – SITE AT TA’ KALĊ AREA DINGLI (Dok. 62)

Il-Perit Joseph Scalpello, Assistent Direttur fl-Awtorità tal-Ippjanar, ta preżentazzjoni dwar is-suġġett (Dok. 63).

Ħadu sehem ukoll fid-diskussjoni s-Sur Johann Buttigieg, Chairman Eżekuttiv tal-Awtorità tal-Ippjanar; Dr. Claire Bonello, f’isem l-Għaqda Flimkien għal Ambjent Aħjar; u s-Sinj. Maria Grazzia Cassar, f’isem l-Għaqda Din l-Art Ħelwa.

Fl-aħħar tad-diskussjoni l-Onor. Jason Azzopardi qal li  peress li kien hemm probabilità li ma jsirx tibdil għall-pjan kif imressaq u għalhekk ma jerġax jersaq għad-diskussjoni quddiem il-Kumitat, huwa kien qed jitlob li jiġi mniżżel fil-Minuti li l-Oppożizzjoni kienet kontra dan it-tibdil propost għar-raġunijiet esposti, speċjalment mis-soċjetà ċivili, u kien qed jitlob li jittieħed vot. It-talba tiegħu kienet issekondata mill-Onor. Godfrey Farrugia. 

Iċ-Chairman għalhekk għadda sabiex poġġa l-mistoqsija dwar ir-reviżjoni tal-pjan lokali tas-sit magħruf bħala Ta’ Kalċ, Ħad-Dingli, kif propost mill-Awtorità tal-Ippanar.  L-Oppożizzjoni vvutat kontra u għaldaqstant ir-reviżjoni għaddiet imma mhux b’mod unanimu.

POLICY GUIDANCE FOR FUEL STATIONS - PUBLIC CONSULTATION DOCUMENT - 29TH JULY 2019 (Dok. 64)

Fil-bidu tad-diskussjoni l-Onor. Godfrey Farrugia ġibed l-attenzjoni li r-rappreżentant tar-Regulator for Energy and Water Services (REWS) li kien mitlub jattendi l-laqgħa sabiex jirrispondi għad-domandi tal-Membri ma kienx preżenti.  

Il-Kumitat qabel li kellha tintbagħat korrispondenza lir-rappreżentanti tar-REWS titlobhom spjegazzjoni għall-fatt li m’attendewx għal-laqgħa.
 
[bookmark: _GoBack]Iċ-Chairman stieden lis-Sur Johann Buttigieg, Chairman Eżekuttiv tal-Awtorità tal-Ippjanar, sabiex jagħti preżentazzjoni dwar is-suġġett (Dok. 65).

Ħadu sehem ukoll fid-diskussjoni s-Sur Andrè Callus, f’isem il-Moviment Graffiti; Dr. Claire Bonello, f’isem Futur Ambjent Wieħed; u Dr. Petra Caruana Dingli, f’isem l-Għaqda Din l-Art Ħelwa.

Fuq suġġeriment tal-Onor. Godfrey Farrugia, is-Sur Buttigieg qal li ma kienx isib oġġezzjoni li fil-policy ssir riferenza fejn jingħad li m’għandux ikun hemm fuel stations max-shoreline u li ssir ukoll riferenza għall-Att dwar id-Demanju Pubbliku.

Fil-bidu tal-intervent tiegħu s-Sur Andrè Callus ippreżenta lill-Kumitat dokument bir-reazzjoni tal-Moviment Graffiti għall-Fuel Stations Policy kif proposta (Dok. 66).

Dr. Petra Caruana Dingli wkoll ippreżentat lill-Kumitat dokument bil-kummenti tal-Għaqda Din l-Art Ħelwa dwar il-policy kif proposta (Dok 67).

Meta mistoqsi x’kien il-pass li jmiss fir-rigward tal-policy, is-Sur Johann Buttigieg spjega li huma kienu se jieħdu l-kummenti tal-Kumitat quddiem il-Kunsill Eżekuttiv tal-Awtorità għall-approvazzjoni tiegħu, wara l-policy terġa’ toħroġ għall-konsultazzjoni pubblika, u jekk ma jkunx hemm tibdil maġġuri jirriferu kollox lill-Ministru għall-approvazzjoni tiegħu sabiex tinħareġ il-policy. 

Fl-aħħar tad-diskussjoni l-Onor. Jason Azzopardi talab li jittieħed vot għaliex xtaq li jirreġistra l-vot tiegħu f’isem l-Oppożizzjoni fuq il-policy kif kienet qed tiġi proposta. 

Iċ-Chairman qal li ma kienx isib problema li jittieħed vot, però kien jippreferi li l-Kumitat juża l-proċedura tas-soltu, u ċjoè li tintbagħat it-traskrizzjoni tal-laqgħa lill-Awtorità tal-Ippjanar ħalli min-naħa tagħha tkun tista’ taħdem fuq is-suġġerimenti kollha li saru, minflok ma l-Kumitat jintrabat b’pożizzjoni waħda. 

L-Onor. Godfrey Farrugia qal li wieħed mill-punti kardinali u maġġuri tal-Oppożizzjoni kien li  fl-istadju li jinsab fih pajjiżna m’għandux ikun hemm permess ta’ riallokazzjoni ta’ fuel stations minn żona urbana għal ġol-ODZ, u kien qed jitlob vot għax ma kienx jidher li dik il-pożizzjoni kienet se tinbidel. 

Il-Ministru Herrera fakkar lill-Onor. Farrugia li aktar kmieni waqt il-laqgħa huwa kien ippropona formalment li ssir emenda dwar dan. 

L-Onor. Farrugia qal li dak li kienet qed titlob l-Oppożizzjoni ma kienx li ssir emenda imma li ma jkun hemm ebda fuel station fl-ODZ.

L-Onor. Jason Azzopardi qal li fid-dawl ta’ dak li kien qal iċ-Chairman u fid-dawl li kienet se terġa’ ssir diskussjoni fil-Kumitat dwar dan l-item ma kienx qed jinsisti għal vot però kien qed jagħmel ċari l-oġġezzjonijiet tal-Oppożizzjoni għall-policy kif ippreżentata. 

Il-Kumitat temm id-diskussjoni dwar dan is-suġġett f’dan l-istadju.

Fis-5:40 p.m. iċ-Chairman aġġorna l-Kumitat għal data u b’aġenda li kellhom jiġu kkomunikati aktar tard.

